
Euskal Kooperatiben Mugimenduak Ausolan Taldeak, Eroskik eta SSI Taldeak emakumeen berdintasunaren alde egindako ibilbideak aintzatetsi ditu
Ekitaldiak kooperatibismoaren balioa nabarmendu du berdintasunezko gizarte baterantz aurrera egiteko enpresa-eredu gisa. Idoia Mendia Eusko Jaurlaritzako Lan eta Enpleguko sailburu eta lehendakariordeak amaiera eman dio ekitaldiari
Vitoria-Gasteiz, 2021eko martxoaren 8a. Euskadiko Kooperatiben Goren Kontseiluak eta KONFEKOOPek, Euskal Kooperatiben Mugimenduaren ordezkari gisa, kooperatibaren enpresa-eredua aldarrikatu nahi izan dute gaur, Emakumeen Nazioarteko Egunean, genero-arrakala murrizteko eragile aktibo gisa. «Kooperatiba gehiago, berdintasun gehiago» esloganarekin, hiru enpresa kooperatiboren (Ausolan Taldearen, Eroskiren eta SSI Taldearen) ibilbidea aintzatetsi dute, «berdintasunaren alorrean aitzindariak» direla azpimarratuta.
[image: ]Kooperatiben arloko eta erakundeetako hogei bat emakumek hartu dute parte gaur goizean Euskadiko Kooperatiben Goren Kontseiluaren egoitzan egindako ekitaldian. Idoia Mendia lehendakariorde eta Lan eta Enpleguko sailburua ere han izan da. Kooperatibek «lan arloan desberdintasunak murrizteko funtsezko eragile» gisa duten zeregina azpimarratu dute bertaratutakoek.
Mendiak adierazi duenez, “gizarte-ekonomia (gure lurraldean kooperatibismoa duelarik adierazgarririk indartsuena eta hedatuena) ekoizteko eta enplegua sortzeko modua bat da. Balioak lantzeko modu bat da. Lurraldean erroturiko balioak, hurbilekoarekiko konpromisoaren aldekoak. Enpresa-kudeaketan solidaritatea eta langileen parte-hartze aktiboa sustatzen dituztenak”. 
[bookmark: _GoBack] KONFEKOOPen izenean, Rosa Lavín presidenteak, erakunde horren historian kargu horretan izan den lehen emakumeak, eta, Kooperatiben Goren Kontseiluaren aldetik, Belén Balerdi idazkari nagusiak hartu dute parte. Bien esanetan, «kooperatibek emakumeen eta gizonen berdintasuna bultzatzen lagundu dute historikoki, gure enpresa-eredua demokratikoa, parte-hartzailea, solidarioa, erresilientea, bidezkoa eta berdinzalea baita». Halaber, agerian jarri dute zenbait kooperatiba, hala nola gaur aintzatetsitakoak, duela hamarkada batzuk hasi zirela kontziliazio-neurriak ezartzen, «artean termino hori sortu gabe zegoenean»; hala ere, onartu dutenez, oraindik ere «urrats asko egin behar dira genero-desberdintasunak ezabatzeko, eta Kooperatiben Mugimenduak lanean jarraitu nahi du, emakumeen eta gizonen berdintasunean aurrerapausoak emateko».
Ausolan Taldeak 50 urte daramatza sukaldaritzako eta instalazioen garbiketako zerbitzuak ematen, eta gaur egun 13.000 langile ditu. Horietatik % 95 emakumeak dira, eta Kontseilu Errektoreko 9 pertsonetatik 7 emakumeak dira. Idurre Arrazolak, Auzolaguneko lehendakariordeak, eskerrak eman ditu aintzatespenagatik, eta hau adierazi du: «50 urteko ondarea eta nortasun-ezaugarri oso zehatzak dituen enpresa bat gara, kooperatiba gara, berdintasuna da gure ezaugarri bereizgarria, eta eutsi egin behar diogu, eta zaindu».
Eroski ordezkatuz, Barne Komunikazioko arduradun Izaskun Santamaríak jaso du saria. Hau azpimarratu nahi izan du: «emakumeen eta gizonen arteko aukera-berdintasuna gure kooperatibaren sortze-estatutuen oinarrian dago, 1969. urtean sortu zenetik». Horren erakusgarri da Eroski dela gaur egun erantzukizuneko postuetan emakume gehien dituen banaketa-taldea. Gainera, langileen % 80 emakumeak dira, eta Kontseilu Errektoreko lehendakaritza eta Zuzendaritza Nagusia emakumeen eskuetan daude.
Hirugarren aintzatespena Servicios Sociales Integrados-SSI Taldearentzat izan da. Karmele Acedo kontseilari delegatuak eskerrak eman ditu, eta hau adierazi du: «emakumearen sustapena eta zainketen duintasuna izan dira urte hauetan guztietan gidatu gaituzten balioak; eta uste dugu balio horiek ez direla beti aintzat hartzen eta balioesten». SSI Taldean, langileen % 97 emakumeak dira, eta Kontseilu Errektoreko kide guztiak emakumeak dira.
Euskadiko Kooperatiben Goren Kontseiluak eta KONFEKOOPek bertaratutako guztiak zoriondu dituzte, eta azpimarratu dute Euskal Kooperatiben Mugimenduak konpromiso irmoa duela emakumeentzat lekua irabazten jarraitzeko. Horretarako, enpresa kooperatiboen artean berdintasun-planak sustatzen ditu, indarkeria sexistaren aurkako protokoloak, bizitza pertsonalaren eta lanaren kontziliazioa, kontseilu errektoreetan emakume gehiago egotea eta jardunbide egokien hedapena, besteak beste gaur egindakoaren moduko ekitaldien bidez.

